
Menpekotasunari eta Bizi-kalitateari buruzko Nazioarteko II. Kongresua egingo da Iruñan datorren astean 
Letizia printzesa amaiera-ekitaldiaren buru izango da 

Asteazkena, 2009ko maiatzaren 6a.  Iruñan, maiatzaren 11tik 13ra, Menpekotasunari eta Bizi-kalitateari buruzko Nazioarteko II. Kongresua egingo da, Edad & Vida Fundazioak antolatuta, Nafarroako Gobernuaren eta Imsersoren laguntzaz.
Ekitaldia gaur goizean prentsaurrekoan aurkeztu dute. María Isabel García Malo Familia, Gazteria, Kirol eta Gizarte Gaietako kontseilariak (antolaketa-batzordeko presidentea den aldetik), Higinio Raventós Edad & Vida Fundazioko presidenteak eta kongresuaren presidente exekutiboak eta Josep María Via batzorde zientifikoko presidenteak ekitaldian parte hartu dute. Era berean, Rafael Iglesias Amma Taldeko zuzendari nagusiak eta Elisabet Yanovsky “La Caixa” Fundazioko gizarte-arloko menpekotasuna artatzeko eta familia-zaintzailea babesteko programaren arduradunak parte hartu dute.
Kongresu honetan 2007an abian jarritako Autonomia Pertsonala Sustatzeko eta Menpekotasun-egoeran dauden Pertsonak Artatzeko Legearen berrikuspena egingo da. Kongresuan legearen garapenaren eta ezarpenaren analisia eta balantzea egitea proposatu da, erronkak eta egin gabe dauden arau-garapenak oinarri hartuta eta etorkizuneko perspektibak aztertuz. 
Kongresua Amma Taldeak, “La Caixa” Fundazioko Gizarte Ekintzak, Vitaniak eta Vodafonek babesten dute eta Coca-Cola Españaren laguntza du. Iruñan administrazioak, legearen garapenean inplikatutako sektoreetako gizarte-eragileak, adinekoen elkarteak, akademikoak eta nazioko eta nazioarteko profesionalak batuko dira. Horrez gain, Letizia printzesak programa ixtea aurreikusi da.
Kongresuaren aurkezpenean, García Malo kontseilariak autonomia-erkidegoek menpeko pertsonen eskubideak eragingarriak izateko egiten dituzten ahaleginak azpimarratu ditu, dinamiketan eta lan-egituretan aldaketak eginda edo bitarteko berriak sortuta. Horretarako, inbertsio ekonomiko handiak egin behar dira.  

Ildo horretatik, kontseilariak nabarmendu du Nafarroa dela eskubide gehien eta prestazio gehien bermatzen dituen autonomia-erkidegoetako bat, eta zerbitzu hobeak sortzen dituela, Gizarte Zerbitzuen Foru Legearen ondorioz. Ildo horretatik, kontseilariaren esanetan, “horren erakusgarri dira gizarte-zerbitzuen zorroa, gizarte-zerbitzuen plan estrategikoa, ikuskaritza-planak eta kalitate-planaren etorkizuna”. “Nafarroan menpekotasuna duten herritarrak dira menpekotasun-prestazio gehien jasotzen ari direnak”, gehitu du kontseilariak. Autonomia sustatzeko eta menpekotasuna prebenitzeko jardun horiei gaur aurkeztutako kongresua gehitu behar zaiela adierazi du kontseilariak.
Bestalde, Higinio Raventós Edad & Vida Fundazioko presidenteak eta kongresuaren presidente exekutiboak azpimarratu du kongresu hau aukera paregabea dela legearen garapenaren balantzea egiteko, erdietsi behar diren erronkak identifikatzeko eta Espainian menpekotasuna artatzeko sistemak etorkizunera begira dituen perspektibak planteatzeko. Era berean, presidentearen esanetan, gaur egungo egoeran esparru argia behar da, menpekotasunaren artapena arautzeko, aurrekontu publikoen iraunkortasun ekonomikoa bilatuz, osasunaren zein gizartearen ikuspuntutik.

Nafarroa, Menpekotasun Legea aplikatzen lehenengoa

García Malo kontseilariak adierazi du Foru Komunitatean aplikatu zela legea lehenengoz 2007an ezarri zenetik. Kontseilariak menpekoei eta familia zaintzaileei emandako laguntzei buruzko datuak eman ditu, eta gaur egun 18.161 pertsona baloratu dituztela adierazi du.

11.596 pertsonak menpekotasun handia eta menpekotasun larria dute (6.176 pertsonak menpekotasun handia dute eta 5.420 pertsonak menpekotasun larria), 4.236 pertsonak menpekotasun moderatua dute, eta 2.329 pertsona ez-menpekoak dira.(
























( Nota: en la sección de "Noticias" de www.navarra.es se ofrece una fotografía relacionada con esta nota de prensa.

